
RAKKOMANDAZZJONIJIET TA’ POLITIKA

IL-KUMITAT EWROPEW TAR-REĠJUNI (KtR),

1. josserva li l-kriżi tal-akkomodazzjoni fl-Ewropa qed taggrava b’xejriet ta’ urbanizzazzjoni rapida u migrazzjoni li 
marru għall-agħar bil-kriżijiet suċċessivi, b’mod partikolari bil-pandemija tal-COVID-19, iż-żieda fil-kostijiet tal-enerġija u 
l-inflazzjoni minħabba l-gwerra fl-Ukrajna, u minħabba dan kollu l-awtoritajiet lokali u reġjonali qed jersqu lejn il-punt 
fejn ma jistgħu jagħmlu xejn aktar biex jiggarantixxu biżżejjed stokk ta’ akkomodazzjoni affordabbli, ambjent soċjali 
inklużiv u kundizzjonijiet tal-għajxien deċenti, tajbin għas-saħħa u sostenibbli;

2. jinnota bi tħassib li l-piż eċċessiv tal-kost tal-akkomodazzjoni u x-xejra kostanti ta’ żieda fil-prezzijiet tal-kera u tad- 
djar fi bliet kbar u f’żoni metropolitani qed jaffettwaw dejjem aktar mhux biss lill-unitajiet domestiċi b’introjtu baxx iżda 
wkoll lill-unitajiet domestiċi b’introjtu medju, b’sitwazzjoni fejn 10,4 % tal-popolazzjoni urbana tal-UE tgħix f’unità 
domestika fejn il-kost totali tal-akkomodazzjoni jirrappreżenta aktar minn 40 % tal-introjtu disponibbli. Il-ġentrifikazzjoni 
u l-orjentazzjoni lejn it-turiżmu (kirjiet għal perjodu qasir għat-turisti) li jgħollu l-prezzijiet u jżidu l-faqar enerġetiku qed 
jaffettwaw madwar 34 miljun Ewropew, u dan iżid ir-riskju ta’ esponiment għal żgumbramenti u jaggrava l-kundizzjoni ta’ 
persuni mingħajr dar, b’mod partikolari għall-unitajiet domestiċi b’introjtu baxx, iż-żgħażagħ, il-persuni b’diżabilità, 
l-anzjani, il-familji kbar bit-tfal, il-migranti, gruppi kulturali jew etniċi speċifiċi u l-persuni LGBTQIA+;

3. itenni d-dritt ta’ kulħadd li jkollu akkomodazzjoni affordabbli, aċċessibbli u tajba għas-saħħa, b’konformità mal- 
Prinċipju 19 tal-Pilastru Ewropew tad-Drittijiet Soċjali u mal-SDG 11 tan-NU: Bliet u komunitajiet sostenibbli, u mal-Karta 
tan-NU ta’ Ġinevra dwar l-Akkomodazzjoni Sostenibbli;

4. jenfasizza li l-awtoritajiet lokali u reġjonali huma primarjament responsabbli biex jindirizzaw id-domanda għall- 
akkomodazzjoni u biex jimmaniġġjaw l-istokkijiet kbar ta’ binjiet pubbliċi u spazji pubbliċi, bi rwol primarju fl-ippjanar u 
l-finanzjament;

5. iwissi li l-ispejjeż eċċessivi tal-akkomodazzjoni għandhom impatt detrimentali mhux biss fuq l-ekonomiji lokali u 
reġjonali, iżda wkoll fuq il-mobilità fis-suq uniku. L-ispejjeż kbar għar-rilokazzjoni lejn żoni b’opportunitajiet professjonali 
fil-qasam rilevanti spiss ikunu ostaklu għall-individwi kwalifikati u gradwati; bl-istess mod, ħafna professjonijiet ewlenin 
bħall-għalliema, l-uffiċjali tal-pulizija, u l-infermiera qed jiġu esklużi mis-suq tal-akkomodazzjoni fil-bliet minħabba 
l-prezzijiet għolja u, fl-istess ħin, il-ħaddiema kritiċi f’impjiegi b’pagi baxxi jiffaċċjaw sigħat ta’ vjaġġar ta’ kuljum. F’ħafna 
każijiet, l-awtoritajiet lokali u reġjonali, l-aġenziji pubbliċi u l-kumpaniji privati li jipprovdu dawn is-servizzi jiffaċċjaw 
diffikultajiet estremi biex jimlew il-postijiet battala għal xi wħud minn dawn il-postijiet ewlenin;

6. iqis li d-dritt tal-awtoritajiet pubbliċi lokali u reġjonali li jirregolaw l-objettivi ta’ interess pubbliku, b’mod partikolari 
b’rabta mal-akkomodazzjoni u l-urbanistika, fil-kuntest tal-qafas legali rilevanti, huwa essenzjali biex tinkiseb il-koeżjoni u 
huwa kwistjoni integrali għas-sussidjarjetà;

7. ifakkar li l-ispejjeż għolja tal-akkomodazzjoni joħolqu problema ta’ aċċessibbiltà għall-edukazzjoni, b’mod partikolari 
fi bliet akbar fejn tkun ikkonċentrata l-edukazzjoni għolja, u fejn il-kirjiet jiswew l-aktar. In-nuqqas ta’ akkomodazzjoni 
affordabbli jillimita l-aċċess għall-edukazzjoni, u jsaħħaħ il-ħtieġa għal politiki li jiżguraw l-ugwaljanza edukattiva u 
jawtonomizzaw liż-żgħażagħ;

8. jenfasizza l-vulnerabbiltà soċjali li tirriżulta minn akkomodazzjoni għalja, li tillimita l-għażliet tal-individwi biex 
jitilqu minn ambjenti mhux tajbin għas-saħħa jew abbużivi. Dan jenfasizza l-ħtieġa għal politika komprensiva tal- 
akkomodazzjoni li tindirizza mhux biss l-aspetti ekonomiċi iżda wkoll il-benesseri tal-persuna, li fiha l-kwistjoni tiġi 
indirizzata bħala waħda ta’ tħassib għas-saħħa pubblika u s-sikurezza personali;

9. jirrikonoxxi r-riżoluzzjoni tal-Parlament Ewropew tal-21 ta’ Jannar 2021 li titlob li tissolva l-kriżi tal-akkomodazzjoni 
u li l-akkomodazzjoni adegwata tiġi rikonoxxuta bħala dritt fundamentali tal-bniedem fl-Unjoni Ewropea, u jilqa’ 
d-dibattitu dwar Akkomodazzjoni Deċenti għal Kulħadd fil-Parlament Ewropew (Ottubru 2023) u s-sejħa għal Pjan ta’ 
Investiment Soċjali b’saħħtu, finanzjament adegwat u approċċ ta’ politika olistiku biex jiġu indirizzati d-disponibbiltà, 
l-affordabbiltà u l-adegwatezza tal-akkomodazzjoni fl-Ewropa;

10. jilqa’ b’sodisfazzjon id-Dikjarazzjoni ta’ Gijón tal-2023 u d-Dikjarazzjoni ta’ Nizza tal-2022, iffirmati mill-Ministri 
tal-UE għall-akkomodazzjoni u l-iżvilupp urban, li fihom tiġi rikonoxxuta l-ħtieġa li jiġu applikati l-prinċipji tas- 
sussidjarjetà u l-governanza f’diversi livelli meta jiġu żviluppati l-politiki tal-akkomodazzjoni fl-Unjoni Ewropea; huwa 
partikolarment kuntent li l-aktar Dikjarazzjoni reċenti ta’ Liege tal-5 ta’ Marzu 2024 tħares lejn passi konkreti biex 
jtitħaffef il-pass tar-rinnovazzjoni, jiġu diversifikati s-sorsi ta’ finanzjament, jittejbu l-governanza u s-sinerġiji,u titħeġġeġ 
l-innovazzjoni fil-qasam;

11. jappella għal enfasi mġedda fuq l-inizjattivi attwali relatati mal-akkomodazzjoni kooperattiva, pubblika u soċjali, 
akkomodazzjoni bbażata fuq sħubijiet pubbliċi privati, akkomodazzjoni mhux għall-profitt kif ukoll inizjattivi għal 
akkomodazzjoni privata affordabbli u mhux spekulattiva flimkien ma’ spinta finanzjarja għall-implimentazzjoni tagħhom, 
li jistgħu jkunu mezz kif l-awtoritajiet lokali u reġjonali jiksbu l-għodod biex jiffaċċjaw il-kriżijiet li jinsabu għaddejjin; 
jappella sabiex l-FEŻR jintuża biex tinbena akkomodazzjoni soċjali ġdida u biex jiġi aġġornat u riġenerat il-bini residenzjali 
fir-reġjuni Ewropej kollha. Fil-prattika, żieda fl-investiment fl-akkomodazzjoni ttejjeb l-aċċessibbiltà u l-affordabbiltà tal- 
akkomodazzjoni, tagħti spinta lill-bażi ekonomika lokali, u tgħin biex jitreġġgħu lura x-xejriet demografiċi, jintlaħqu 
l-objettivi klimatiċi u tittejjeb ir-reżiljenza klimatika lokali, waqt li jiġu indirizzati wkoll l-isforzi ta’ integrazzjoni kemm tar- 
refuġjati kif ukoll tal-migranti;

12. jappella għal koordinazzjoni aħjar bejn il-politiki tal-UE u l-politiki tal-Istati Membri, ir-reġjuni u l-awtoritajiet lokali 
tagħhom, u għat-tnedija ta’ Aġenda tal-UE għall-Akkomodazzjoni, simili għall-Aġenda Urbana tal-UE, li taħdem favur 
rispons konġunt u istituzzjonali f’diversi livelli u b’diversi partijiet ikkonċernati għall-isfidi tal-akkomodazzjoni b’politiki 
aktar koordinati, finanzjament aktar koordinat u mudelli ta’ akkomodazzjoni aktar koordinati fl-Ewropa;

13. jenfasizza li, filwaqt li l-politiki tal-akkomodazzjoni jibqgħu kompetenza eżerċitata fil-livell rilevanti fi ħdan l-Istati 
Membri tal-UE, diversi regolamenti tal-UE – f’termini ta’ protezzjoni soċjali, ekonomija soċjali, żvilupp urban, effiċjenza 
enerġetika, regolamentazzjoni tas-swieq u għajnuna mill-Istat – għandhom impatt qawwi fuq l-akkomodazzjoni. Sabiex 
tkun tista’ tiġi stabbilita strateġija adegwata tal-UE għall-akkomodazzjoni, il-Kumitat Ewropew tar-Reġjuni jappoġġja 
l-proposta tal-Parlament Ewropew biex l-Artikolu 153(1)(j) tat-Trattat dwar il-Funzjonament tal-Unjoni Ewropea jiġi 
emendat biex jintroduċi kompetenza tal-Unjoni Ewropea biex jingħata appoġġ fil-qasam tal-akkomodazzjoni soċjali (1);

14. fir-rigward tar-regolamentazzjoni tas-swieq, il-Kumitat Ewropew tar-Reġjuni jistieden lill-Kummissjoni Ewropea 
tindirizza l-kwistjoni tal-ispekulazzjoni u l-ħasil tal-flus fis-suq tal-proprjetà immobbli fil-livell Ewropew permezz ta’ 
reġistru Ewropew tat-trasparenza tal-proprjetà immobbli li jkun jinkludi l-ismijiet tas-sidien tad-diversi proprjetajiet, biex 
b’hekk jiġi żgurat li kull kerrej ikun konxju tal-identità reali ta’ sid il-kera. Reġistru bħal dan jista’ jgħin biex jiġu evitati 
xejriet predatorji minn firxa wiesgħa ta’ kumpaniji kbar tal-proprjetà immobbli u individwi li għandhom bosta 
proprjetajiet, u jgħin jipprevjeni l-fenomenu ta’ bini vojt u mhux użat;

15. f’dan il-kuntest, jilqa’ d-Dokument ta’ Ħidma tal-Persunal tal-Kummissjoni tal-2022 dwar l-evalwazzjoni tar-regoli 
tal-UE dwar l-għajnuna mill-Istat għal servizzi ta’ interess ekonomiku ġenerali applikabbli għas-servizzi tas-saħħa u soċjali, 
li kkonkluda li l-pakkett tal-2012 b’rabta mas-servizzi ta’ interess ekonomiku ġenerali fir-rigward tas-servizzi tas-saħħa u 
dawk soċjali huwa ġeneralment adatt għall-iskop tiegħu, iżda li għad hemm lok għal titjib, b’mod partikolari biex jiġu 
ċċarati ċerti kunċetti bħall-akkomodazzjoni soċjali u l-akkomodazzjoni affordabbli, bil-għan li d-definizzjoni tkun l-istess 
fl-Istati Membri kollha;

16. jieħu nota wkoll tad-Dikjarazzjoni ta’ Brussell tas-sindki Ewropej tal-24 ta’ Jannar 2024 u l-manifest tal-Eurocities 
tal-elezzjonijiet Ewropej ta’ Diċembru 2023 li, flimkien ma’ dokumenti simili oħra, jitolbu li l-akkomodazzjoni ssir waħda 
mill-prijoritajiet ewlenin tal-Parlament Ewropew u tal-Kummissjoni Ewropea li jmiss, u jimpenja ruħu li jaħdem b’mod 
konġunt mal-partijiet ikkonċernati rilevanti kollha biex jiżgura li dan isir realtà;

17. huwa tal-fehma li l-mekkaniżmi għar-regolazzjoni tal-akkomodazzjonijiet battala għandhom jiġu kkunsidrati bħala 
soluzzjoni potenzjali oħra għan-nuqqas ta’ akkomodazzjoni affordabbli;

18. itenni l-istedina lill-Kummissjoni Ewropea biex tirrevedi d-Deċiżjoni 2012/21/UE (2) dwar lgħajnuna mill-Istat taħt 
il-forma ta’ kumpens għas-servizzi pubbliċi, u li: titqies il-possibilità ta’ investimenti akbar fl-akkomodazzjoni skont 
ir-regoli tal-għajnuna mill-Istat u titwessa’ d-definizzjoni ta’ akkomodazzjoni soċjali fid-Deċiżjoni lil hinn minn “ċittadini 
żvantaġġjati jew gruppi li jbatu minn żvantaġġ soċjali” sabiex tiġi riflessa d-diskrezzjoni tal-Istati Membri fl-ippjanar, 
il-forniment, l-iffinanzjar u l-organizzazzjoni tal-kostruzzjoni ta’ akkomodazzjoni soċjali; u jiġi garantit id-dritt 
demokratiku tal-għażla u jiġi pprovdut l-aċċess għal akkomodazzjoni adegwata u affordabbli minħabba li attwalment 
is-swieq tal-akkomodazzjoni f’ċerti postijiet mhumiex f’pożizzjoni li jissodisfaw il-ħtiġijiet tal-akkomodazzjoni, mhux biss 
għall-persuni li m’għandhom l-ebda aċċess għall-akkomodazzjoni, iżda wkoll għall-okkupanti ta’ akkomodazzjoni li hija 
perikoluża għas-saħħa, inadegwata jew iffullata żżejjed, kif ukoll għall-persuni li qed iħallsu l-biċċa l-kbira tal-introjtu 
tagħhom fuq il-kera jew il-pagamenti ta’ ipoteki tagħhom ta’ kull xahar;

19. jappella sabiex is-Semestru Ewropew iqis aħjar il-kwistjonijiet urbani: il-koordinazzjoni tal-politika ekonomika u 
soċjali fl-UE trid tkopri l-akkomodazzjoni affordabbli, l-inugwaljanza u l-investimenti fit-tul;

20. jenfasizza d-dimensjoni tal-ġeneru fil-politiki tal-akkomodazzjoni u li d-differenza fil-pagi bejn il-ġeneri ta’ spiss 
għandha impatt ikbar fuq in-nisa. In-nisa, speċjalment l-ommijiet waħedhom u fl-età tal-irtirar, huma f’riskju ogħla 
minħabba d-differenzi li għadhom jeżistu bejn il-ġeneri fil-pagi u fil-pensjonijiet. Għalhekk, jappella lill-awtoritajiet lokali u 
reġjonali jieħdu l-miżuri meħtieġa biex joħolqu opportunitajiet indaqs għal kulħadd; jenfasizza, b’mod partikolari, 
is-sitwazzjoni partikolarment prekarja tal-familji b’ġenitur wieħed u d-diskriminazzjoni li jsofru meta jfittxu 
akkomodazzjoni, u jappella sabiex is-sitwazzjoni tal-ġenituri waħedhom, li fil-maġġoranza huma nisa li kellhom iwaqqfu 
l-karrieri professjonali tagħhom, tiġi wkoll inkluża bħala prijorità fil-kriterji ta’ allokazzjoni ta’ akkomodazzjoni soċjali;

21. jilqa’ l-fatt li d-Direttiva tal-Kunsill (UE) 2022/542 (3) tippermetti li jkomplu japplikaw rati mnaqqsa tal-VAT għall- 
provvista u l-kostruzzjoni tal-akkomodazzjoni, bħala parti minn politika soċjali, u r-rinnovazzjoni u l-alterazzjoni tal- 
akkomodazzjoni u tal-abitazzjonijiet privati;

22. jenfasizza li ħafna responsabbiltajiet miżmuma wkoll mill-gvernijiet nazzjonali bħat-tassazzjoni, in-nefqa pubblika u 
l-politika soċjali jaffettwaw b’mod profond l-eżiti tal-akkomodazzjoni u jitolbu governanza b’saħħitha f’diversi livelli u 
sħubija fost l-atturi pubbliċi b’għodod ta’ politika multipli u kkoordinati għal akkomodazzjoni affordabbli; jirrimarka li 
taxxi rikorrenti mfassla tajjeb fuq il-proprjetà residenzjali jistgħu jgħinu jindirizzaw l-inugwaljanza, irawmu żieda aktar 
sostenibbli fil-prezzijiet tal-proprjetà u jipprovdu r-riżorsi tant meħtieġa għall-awtoritajiet lokali u reġjonali biex jinvestu 
fl-infrastruttura kritika u t-tranżizzjoni ekoloġika;

23. jirrimarka li soluzzjonijiet iffukati fuq l-akkomodazzjoni għal dawk fil-bżonn għandhom jitqiesu bħala dritt u li 
l-garanzija ta’ akkomodazzjoni għandha tkun parti minn approċċ komprensiv li jiżgura l-provvediment ta’ servizzi 
strutturali kif ukoll personalizzati, li jagħmel enfasi fuq il-prevenzjoni u l-għajnuna għal dawk li huma l-aktar vulnerabbli u 
f’riskju li jisfaw f’kundizzjoni ta’ mingħajr dar, u jikkontribwixxi wkoll għall-ġid komuni. F’dan il-kuntest, jappella lill-Istati 
Membri tal-Unjoni Ewropea jingħaqdu mal-programm L-Akkomodazzjoni L-Ewwel sabiex tiġi miġġielda l-kundizzjoni ta’ 
persuni mingħajr dar u tiġi evitata d-diskriminazzjoni relatata ma’ din il-kundizzjoni fl-Ewropa;

24. jirrikonoxxi li l-UE għandha mudelli li rnexxew fil-qasam tal-akkomodazzjoni soċjali, u jappella għal aktar pubbliċità 
għall-prattiki tajbin tal-UE li joffru sigurtà soċjali u sigurtà fiż-żamma tal-akkomodazzjoni għall-unitajiet domestiċi 
b’introjtu baxx u medju, u li jaħdmu favur l-integrazzjoni soċjali tal-iżjed persuni mingħajr dar vulnerabbli, b’enfasi 
partikolari fuq iż-żgħażagħ tal-UE li qed jesperjenzaw il-kundizzjoni ta’ persuni mingħajr dar, jew li jinsabu f’riskju li jisfaw 
f’kundizzjoni ta’ mingħajr dar;

(2) 2012/21/UE: Deċiżjoni tal-Kummissjoni tal- 20 ta’ Diċembru 2011 dwar l-applikazzjoni tal-Artikolu 106(2) tat-Trattat dwar 
il-Funzjonament tal-Unjoni Ewropea għall-għajnuna mill-Istat taħt il-forma ta’ kumpens għas-servizzi pubbliċi mogħti lil ċerti impriżi 
inkarigati bil-ġestjoni ta’ servizzi ta’ interess ekonomiku ġenerali (notifikata bid-dokument numru C(2011) 9380) (ĠU L 7, 11.1.2012, 
p. 3).

(3) Regolament Delegat tal-Kummissjoni (UE) 2022/54 tal-21 ta’ Ottubru 2021 li jemenda r-Regolament Delegat (UE) 2020/692 fir- 
rigward ta’ rekwiżiti addizzjonali għad-dħul fl-Unjoni ta’ ċerti ungulati li joriġinaw mill-Unjoni, li jinġarru lejn pajjiż terz jew territorju 
biex jipparteċipaw f’avvenimenti, f’eżibizzjonijiet, f’wirjiet u f’shows u mbagħad jinġarru lura lejn l-Unjoni (ĠU L 10, 17.1.2022, p. 1).



25. jirrimarka li hemm tradizzjonijiet differenti f’termini ta’ kiri, sjieda tad-djar u politika tal-akkomodazzjoni fil-bliet u 
r-reġjuni tal-Ewropa, u s-sett ta’ għodod ta’ politika għandu jqis dan kollu; jissottolinja, madankollu, li ntwera li hija biss 
taħlita bilanċjata ta’ akkomodazzjoni pubblika, kooperattiva, soċjali u privata u b’varjetà ta’ arranġamenti ta’ finanzjament, 
inklużi dawk pubbliċi-privati, li tkun effettiva biex tiggarantixxi provvista suffiċjenti ta’ djar li tissodisfa l-ħtiġijiet taċ- 
ċittadini kollha;

26. jenfasizza li s-servizzi ta’ kiri ta’ akkomodazzjoni għal perjodu qasir jeħtieġ jirrispettaw l-objettivi tal-ordni pubbliku 
fir-rigward ta’ akkomodazzjoni disponibbli u affordabbli u jirrispettaw ukoll l-isforzi biex iċ-ċentri urbani jiġu protetti minn 
orjentazzjoni eċċessiva lejn it-turiżmu. L-ibbilanċjar tal-ħtiġijiet tar-residenti lokali, l-intraprendituri u t-turisti huwa 
kruċjali sabiex il-viċinati jibqgħu adatti biex iċ-ċittadini jgħixu fihom, u fl-istess waqt ma jiġux ipperikolati l-aċċettazzjoni 
għolja u l-benefiċċji ekonomiċi tat-turiżmu fir-reġjuni u l-bliet tal-Ewropa;

27. jilqa’, f’dan ir-rigward, il-qbil politiku li ntlaħaq f’Novembru 2023 bejn il-Parlament Ewropew u l-Kunsill dwar 
it-titjib tat-trasparenza u l-iskambju ta’ informazzjoni fis-settur tal-kirjiet għal perjodu qasir, u jqisu bħala pass importanti 
biex l-awtoritajiet lokali u reġjonali jkunu jistgħu jikkontrollaw b’mod adegwat dan is-suq. Il-Kumitat Ewropew tar-Reġjuni 
jitlob l-implimentazzjoni sħiħa u rapida ta’ dan il-qafas Ewropew ġdid biex jirregola l-impatt tal-pjattaformi diġitali fuq 
is-swieq tal-proprjetà immobbli, b’mod partikolari fir-rigward tal-obbligi tal-pjattaformi li jikkonformaw mar-regolamenti 
lokali u reġjonali u biex l-awtoritajiet lokali u reġjonali jiġu infurmati dwar l-unitajiet ta’ akkomodazzjoni li jinkrew għal 
perjodu qasir;

28. josserva li, filwaqt li ħafna żoni rurali jiffaċċjaw sfidi demografiċi u depopolazzjoni, il-prezzijiet tad-djar spiss 
jibqgħu stabbli jew saħansitra jiżdiedu peress li dawk li jgħixu fil-bliet jixtru residenzi sekondarji; b’mod partikolari, jiġbed 
l-attenzjoni dwar l-isfidi li qed jixirfu fis-suq tal-akkomodazzjoni għall-vaganzi fejn l-opportunitajiet għar-residenti lokali 
biex jaffordjaw dar adegwata qed jinħatfu minn xerrejja finanzjarjament aktar b’saħħithom; sabiex tiġi solvuta l-problema, 
għandhom jiġu promossi programmi ta’ self pubbliku u garanziji ta’ self għaż-żgħażagħ, sabiex ikunu jistgħu jixtru, 
jirrestawraw u jiżviluppaw huma stess dar f’muniċipalità żgħira fejn jgħixu abitwalment jew b’mod permanenti;

29. jirrikonoxxi li l-istokk tal-bini tal-Unjoni Ewropea jinkludi aktar minn 220 miljun unità tal-bini (85 % tal-istokk tal- 
bini tal-UE) mibnija qabel l-2001, u li s-sehem tal-bini residenzjali (spazju ta’ art) jirrappreżenta aktar minn 66 % tal-istokk 
tal-bini fil-biċċa l-kbira tal-Istati Membri tal-UE;

30. jirrimarka li, minkejja li f’ċerti Stati Membri r-rata ponderata annwali ta’ rinnovazzjoni tal-bini residenzjali rigward 
l-effiċjenza enerġetika hija ogħla minn 2 %, b’mod ġenerali din għadha 1,0 %, u li r-rinnovazzjoni profonda fil-bini 
residenzjali għadha lura b’rati aktar baxxi minn dawk tar-rinnovazzjoni profonda mhux residenzjali; jappella għal aktar 
inċentivi u appoġġ finanzjarju, minbarra tassazzjoni favorevoli li ma tintaxxax l-ammonti riċevuti minn kwalunkwe 
amministrazzjoni bħala sussidju jew għotja għal miżuri ta’ aċċessibbiltà, konservazzjoni, effiċjenza enerġetika u saħħa, 
bħat-tneħħija tal-asbestos. L-għan huwa r-rinnovazzjoni profonda tal-bini residenzjali fl-UE, waqt li jinżammu l-miżuri 
soċjali biex jiġi evitat l-iżgumbrament tal-kerrejja u tas-sidien, b’enfasi fuq persuni vulnerabbli u gruppi żvantaġġati. Fattur 
ieħor li jinfluwenza r-rinnovazzjoni enerġetika permezz ta’ għotjiet ta’ fondi Ewropej huwa l-proċedura amministrattiva 
kumplessa biex jinkisbu tali għotjiet, speċjalment għall-iżjed parti żvantaġġata tal-popolazzjoni;

31. jenfasizza li diversi fatturi għandhom impatt fuq ir-rinnovazzjoni residenzjali, bħal rati għoljin ta’ sjieda, setgħat 
legali limitati tal-awtoritajiet lokali, ippjanar inadegwat f’termini ta’ riabilitazzjoni ekoloġika u sostenibbli tal-bini, u nuqqas 
ta’ finanzjament għal investimenti bbażati fuq il-post li jindirizzaw il-ħtiġijiet lokali u jsaħħu r-reżiljenza ekonomika lokali, 
il-prosperità u l-iżvilupp sostenibbli;

32. jirrikonoxxi l-arkitettura sostenibbli bħala l-mudell tal-futur li jista’ jtejjeb l-effiċjenza enerġetika tal-bini, 
jimminimizza l-iskart u l-materjali kimiċi tossiċi, joħloq ambjenti tajbin għas-saħħa u produttivi għall-okkupanti, u fl-istess 
waqt jintegra l-arkitettura fi ħdan qafas kulturali ħafna usa’ tal-interrelazzjoni umana man-natura; jinnota għalhekk li 
l-Bauhaus Ewropea l-Ġdida, l-Azzjonijiet ta’ Innovazzjoni Urbana tal-UE u l-Inizjattiva tal-UE għall-Akkomodazzjoni 
Affordabbli jistgħu jkunu strumenti utli biex jindirizzaw id-diversi sfidi li jiffaċċjaw l-awtoritajiet lokali;

33. josserva b’interess fenomeni reċenti bħal komunitajiet ta’ co-living, iffurmati minn professjonisti żgħażagħ li jgħixu 
flimkien fl-istess akkomodazzjoni fi bliet akbar, il-proliferazzjoni ta’ studios u appartamenti għal persuna waħda 
b’kumditajiet limitati għat-tisjir u s-soċjalizzazzjoni, li jżidu d-densità fiċ-ċentri urbani u jagħmluhom aċċessibbli għall- 
ġenerazzjonijiet iżgħar, aktar ambjentalment sostenibbli u adattati għall-istili ta’ ħajja u l-valuri tagħhom, iżda jwissi li f’xi 
każijiet dan jista’ jkun rispons parzjali tas-suq li għandu l-problemi tiegħu bħal infrastruttura ta’ appoġġ inadegwata għal 
għadd u densità akbar ta’ residenti. Dawn l-inizjattivi għandhom jiġu appoġġjati sabiex jitħeġġeġ l-użu residenzjali fit-tul 
fiċ-ċentru tal-bliet u tingħata spinta ġdida lill-popolazzjoni tagħhom, dment li jiġi żgurat li l-infrastruttura eżistenti ma 
tkunx taħt pressjoni; meta jkun hemm riskju ta’ dan, l-awtoritajiet lokali u reġjonali għandhom ikunu jistgħu jirregolaw 
il-co-living sabiex l-infrastruttura u s-servizzi lokali jkunu jistgħu jlaħħqu mar-ritmu ta’ densifikazzjoni taċ-ċentri urbani;

34. jirrikonoxxi l-kontribut sinifikanti tal-finanzjament tal-UE u b’mod partikolari l-Fond Ewropew għall-Iżvilupp 
Reġjonali, il-Fond ta’ Koeżjoni u l-Faċilità għall-Irkupru u r-Reżiljenza għall-investiment fl-effiċjenza enerġetika 
fl-akkomodazzjoni, l-akkwist u r-riabilitazzjoni ta’ unitajiet ta’ akkomodazzjoni kollettiva, ir-riġenerazzjoni ta’ żoni urbani 
u ta’ akkomodazzjoni soċjali u l-iżvilupp ta’ akkomodazzjoni soċjali u protetta. Il-Kumitat Ewropew tar-Reġjuni jappella 
wkoll lill-Istati Membri biex fil-programmi nazzjonali ta’ riforma tagħhom jinkludu pjani nazzjonali għal akkomodazzjoni 
affordabbli. B’kollox hemm ipprogrammati madwar EUR 22,3 biljun fil-perjodu 2021-2027 għall-effiċjenza enerġetika 
fl-akkomodazzjoni u għal investimenti fl-akkomodazzjoni fil-kamp ta’ applikazzjoni tal-inklużjoni soċjali taħt l-FEŻR, 
il-Faċilità għall-Irkupru u r-Reżiljenza u l-Fond ta’ Koeżjoni. Barra minn hekk, il-Fond Soċjali Ewropew+ jappoġġja 
l-programmi ta’ assistenza għall-akkomodazzjoni, il-bini tal-kapaċitajiet u l-forniment ta’ servizzi soċjali lil persuni f’riskju 
li jisfaw f’kundizzjoni ta’ mingħajr dar. Madankollu, id-diskrepanza fl-investiment annwali fl-akkomodazzjoni soċjali u 
affordabbli tilħaq EUR 57 biljun (4);

35. jappoġġja l-promozzjoni u l-iskambju tal-aħjar prattiki ta’ soluzzjonijiet deċentralizzati u soċjalment innovattivi ta’ 
akkomodazzjoni u jenfasizza l-valur tal-akkomodazzjoni interġenerazzjonali, b’mod partikolari fejn anzjani u żgħażagħ, 
apprentisti u trainees jgħixu flimkien, u b’hekk jibbenefikaw mill-iskambji bejn il-ġenerazzjonijiet u l-ispejjeż preferenzjali 
ta’ akkomodazzjoni; bl-istess mod, jinkoraġġixxi implimentazzjoni aktar mifruxa ta’ proġetti ta’ akkomodazzjoni 
temporanja li jiġġieldu l-kundizzjoni ta’ persuni mingħajr dar u jippromovu l-integrazzjoni u l-ekonomija ċirkolari billi 
joħolqu komunitajiet vivaċi u li jħaddnu d-diversità, u fl-istess waqt jilqgħu kontra l-okkupazzjoni illegali ta’ bini vojt, li 
hija problema li qed tikber fejn in-nies ma jifdallhom l-ebda għażla oħra;

36. jirrikonoxxi l-ħtieġa għall-kooperazzjoni tal-awtoritajiet lokali, il-gvernijiet nazzjonali u l-qasam akkademiku 
permezz tal-Orizzont Ewropa u inizjattivi oħra biex jivvalutaw u jiżviluppaw aktar skemi ta’ għotjiet għar-rinnovazzjoni u 
inċentivi oħra li jippermettu rinnovazzjoni effettiva u replikabbli ħafna, pereżempju b’elementi prefabbrikati affordabbli u 
skemi ta’ finanzjament li ma jkunux ta’ piż addizzjonali għall-okkupanti li jbatu minn faqar enerġetiku;

37. jappella għal aċċess imtejjeb għall-kreditu u l-ipoteki għal individwi żgħażagħ bi sfondi finanzjarji aktar dgħajfa, 
anke, pereżempju, permezz ta’ skemi ta’ garanzija ta’ self pubbliku. Il-partijiet ikkonċernati fil-livell lokali, reġjonali u 
nazzjonali jeħtieġ li jallinjaw mal-valuri tat-tisħiħ tal-pożizzjoni taż-żgħażagħ u t-tkabbir ekonomiku, u fl-istess waqt 
jenfasizzaw l-importanza li ż-żgħażagħ jingħataw il-mezzi biex jinvestu fil-futur tagħhom billi jsiru sidien;

38. jemmen bis-sħiħ li r-rinnovazzjoni tal-enerġija għandha timxi id f’id ma’ titjib strutturali tal-bini u tgħin biex il-bini 
jiġi aġġornat skont l-aħħar standards rigward it-terremoti, in-nirien, l-aċċessibbiltà universali għal kulħadd u standards 
oħra ta’ sikurezza. L-akkomodazzjoni rinnovata għandha tadotta l-ogħla standards ta’ reżiljenza għall-klima sabiex ma 
jintilfux djar ġodda minħabba avvenimenti klimatiċi estremi; jappella għal proċess aktar rapidu għall-verifika tar-reżistenza 
klimatika tal-istokk ta’ akkomodazzjoni eżistenti kontra avvenimenti ta’ temp estrem, inklużi mewġiet ta’ sħana estremi, 
fejn rilevanti, li jaffettwaw b’mod partikolari lill-anzjani u lill-gruppi vulnerabbli f’viċinati urbani b’popolazzjoni densa;

39. jirrikonoxxi l-effettività tal-kontrolli tal-kera bħala miżuri temporanji kontra żidiet rapidi fil-kera, iżda jwissi kontra 
l-validità tagħhom fuq perjodu twil. Waqt li għad hemm ħtieġa immedjata biex jiġu mrażżna ż-żidiet fil-prezzijiet tal-kiri, 
huwa ta’ importanza kbira li jkun hemm impenn biex jinstabu soluzzjonijiet sostenibbli u mmexxija mis-suq, li jiżguraw 
akkomodazzjoni affordabbli, peress li hemm riskju li jinħolqu swieq paralleli, jiġifieri suq għal akkomodazzjoni b’kera 
kkontrollata u suq kummerċjali;

40. jistieden lill-Kummissjoni tħeġġeġ lill-awtoritajiet lokali u reġjonali juru bħala eżempji tajba l-pakketti integrati ta’ 
rinnovazzjoni ta’ titjib fit-tisħin, il-ventilazzjoni u t-tkessiħ għall-bini, u tappoġġja t-taħriġ tal-forza tax-xogħol tar- 
rinnovazzjoni fi ħdan il-programmi ffinanzjati mill-Fond Soċjali Ewropew+ u fl-ambitu tar-REPowerEU, peress li 
t-tranżizzjoni lejn approċċ ċirkolari sistematiku għar-rinnovazzjoni tal-bini tirrikjedi sforzi sinifikanti f’termini ta’ taħriġ 
mill-ġdid u appoġġ għall-kompetenzi lokali, kemm fis-settur pubbliku kif ukoll fis-settur privat. Dawn il-pakketti integrati 
ovvjament jagħmlu sens jekk ikunu akkumpanjati minn titjib passiv fl-abitazzjonijiet;

41. jenfasizza li s-soluzzjoni primarja għall-prezz għoli tal-akkomodazzjoni hija l-kostruzzjoni ta’ unitajiet ġodda, li żżid 
il-provvista u konsegwentement tnaqqas il-kost tal-produzzjoni, il-prezz tal-art u l-prezz tal-bejgħ u l-kiri tal- 
akkomodazzjoni. F’dan ir-rigward, jenfasizza r-rwol essenzjali tal-awtoritajiet lokali u reġjonali biex jiżguraw 
id-disponibbiltà ta’ regolamenti adegwati, infrastruttura tajba u art adatta li jippermettu u jinċentivaw il-kostruzzjoni ta’ 
akkomodazzjoni ġdida. Għalhekk għandhom jittieħdu passi biex jiġu ssemplifikati l-applikazzjonijiet tal-ippjanar urban;

42. jirrikonoxxi l-ħtieġa li jiġi mmirat il-bini bl-agħar rendiment u l-bini b’potenzjal kbir ta’ ffrankar tal-enerġija; 
jenfasizza l-ħtieġa ta’ ħaddiema tas-sengħa u intraprendituri, u jirrikonoxxi l-effett fuq il-valuri tal-bini u s-swieq tal- 
proprjetà li ma għandux iwassal għal żieda fl-ispejjeż għall-inkwilini; għaldaqstant, jirreferi għall-possibbiltà legali għall- 
Istati Membri li jitolbu estensjoni tal-iskadenzi ddikjarati, jekk dan ikun iġġustifikat minħabba kundizzjonijiet eċċezzjonali;

43. jirrikonoxxi, madankollu, li l-iżvilupp ta’ volum ogħla u ż-żieda fil-kostruzzjoni ta’ unitajiet ġodda huwa soluzzjoni, 
iżda mhux l-unika waħda u mhijiex soluzzjoni li tifdi kollox biex jitnaqqsu l-ispejjeż tal-akkomodazzjoni u jenfasizza 
l-ħtieġa għal implimentazzjoni parallela u usa’ ta’ soluzzjonijiet innovattivi oħra fil-livell tal-awtoritajiet lokali u reġjonali li 
jnaqqsu l-ostakli għall-aċċess għal akkomodazzjoni tajba u stabbli. Dawn is-soluzzjonijiet jistgħu jinkludu l-għoti ta’ skop 
ġdid lill-proprjetajiet vakanti u l-konverżjoni tagħhom f’akkomodazzjoni jew involviment akbar tal-kapaċitajiet ta’ 
akkomodazzjoni vojta eżistenti permezz ta’ ċentri ta’ assistenza u aġenziji muniċipali tal-kiri, li jaġixxu bħala msieħba 
affidabbli għas-sidien tad-djar privati u jipprovdu appoġġ lil persuni fil-bżonn ta’ akkomodazzjoni – għas-sidien tad-djar, 
jipprovdu firxa ta’ garanziji u servizzi, bħal ħlas regolari ta’ introjtu garantit jew tiswijiet tal-akkomodazzjoni lil hinn mill- 
istandards obbligatorji tal-liġi, filwaqt li għall-persuni fi bżonn ta’ akkomodazzjoni jipprovdu appoġġ għall- 
akkomodazzjoni, inkluż il-forniment ta’ servizzi soċjali oħra, fejn meħtieġ;

44. jenfasizza l-importanza li jiġu sfruttati r-riżultati ta’ prattika tajba lokali u li jiġi kondiviżi l-għarfien dwar il-prattiki 
tal-ippjanar urban, il-mudelli tal-akkomodazzjoni, l-azzjonijiet ta’ innovazzjoni tal-bini u t-teknoloġiji intelliġenti fost 
l-awtoritajiet lokali u reġjonali fl-UE; jirrikonoxxi għalhekk il-bidu pożittiv tal-Bauhaus Ewropea l-Ġdida, bi 22 idea ta’ 
proġetti ta’ ispirazzjoni marbutin ma’ din l-inizjattiva relatati mal-akkomodazzjoni u l-implimentazzjoni tal-Aġenda 
Urbana għall-UE bis-Sħubija għall-Akkomodazzjoni u s-Sħubija għall-Akkomodazzjoni tagħha u l-istabbiliment ta’ wieħed 
mill-ewwel ċentri fil-qafas taċ-Ċentri ta’ Eċċellenza tal-Karta ta’ Ġinevra tan-NU;

45. jirrikonoxxi li approċċ ta’ rinnovazzjoni sistematiku u integrat iġib aktar valur liċ-ċentri Ewropej tal-wirt storiku u, 
f’dan ir-rigward, jistieden lill-Kummissjoni Ewropea u lill-Istati Membri tal-UE jipprovdu gwida dwar it-titjib tal-effiċjenza 
enerġetika tal-bini storiku, inkluż billi jisfruttaw il-ħidma tal-Bauhaus Ewropea l-Ġdida. Ir-rinnovazzjoni ta’ dan il-bini 
għandha tkun appoġġjata minn skemi apposta ta’ finanzjament u minn perjodi ta’ żmien flessibbli biżżejjed;

46. jirrikonoxxi wkoll it-tnedija tal-inizjattiva tal-akkomodazzjoni affordabbli fi ħdan l-istrateġija tal-Kummissjoni dwar 
il-Mewġa ta’ Rinnovazzjoni għall-Ewropa, bi proġett pilota ta’ 100 distrett li jservu ta’ gwida għar-rinnovazzjoni u 
l-kostruzzjoni bl-għan li jiġu rduppjati r-rati ta’ rinnovazzjoni sal-2030. Ħafna muniċipalitajiet diġà qed jimplimentaw 
proġetti ta’ akkomodazzjoni b’soluzzjonijiet intelliġenti għall-effiċjenza enerġetika tal-bini muniċipali;

47. itenni li l-Mewġa ta’ Rinnovazzjoni għandha tikkontribwixxi għall-implimentazzjoni tad-dritt għal akkomodazzjoni 
affordabbli, aċċessibbli u tajba għas-saħħa, u jqis li l-azzjoni dwar l-effiċjenza enerġetika hija mod strutturali kif jiġi 
indirizzat il-faqar enerġetiku;

48. jipproponi li jintuża d-dħul tal-iskema tal-UE għall-iskambju ta’ kwoti tal-emissjonijiet (ETS) u tal-Fond Soċjali għall- 
Klima biex jiġu ffinanzjati għotjiet li jgħinu liċ-ċittadini vulnerabbli tal-UE jirrinnovaw djarhom u jiffinanzjaw kwoti għall- 
akkomodazzjoni klimatika għal dawk fil-bżonn – il-ġestjoni konġunta ta’ din l-iskema mar-reġjuni – u tiġi stabbilita 
politika komprensiva biex jingħeleb il-faqar enerġetiku u biex jiġi żgurat li l-Mewġa ta’ Rinnovazzjoni u l-Inizjattiva dwar 
l-Akkomodazzjoni Affordabbli jagħmlu l-akkomodazzjoni aktar affordabbli madwar l-UE;

49. jinnota wkoll il-ħtieġa li jiġi inkluż l-approċċ taċ-ċiklu tal-ħajja fid-definizzjoni tal-bini b’emissjonijiet żero u kważi 
żero, bil-ħsieb li jiġi promoss stokk tal-bini newtrali għall-klima sal-2050;

50. itenni, kif stabbilit fl-Opinjoni dwar Proposta għal Direttiva tal-Parlament Ewropew u tal-Kunsill dwar ir-rendiment 
tal-bini fl-użu tal-enerġija, li ż-żieda fir-rinnovazzjoni tal-bini hija opportunità biex jiġi indirizzat il-faqar enerġetiku u biex 
il-bini li jgħixu fih l-unitajiet domestiċi vulnerabbli jkun bini b’enerġija pożittiva; madankollu, huwa diżappuntat biż-żieda 
fl-ispejjeż tar-rinnovazzjoni li d-Direttiva ġġib magħha għal ħafna unitajiet domestiċi, speċjalment dawk b’introjtu baxx li 
diġà jaffaċjaw l-isfida taż-żieda fl-ispejjeż ta’ għajxien, l-enerġija u l-inflazzjoni; għal dan l-għan, iħeġġeġ l-istabbiliment ta’ 
politika komprensiva dwar il-faqar enerġetiku biex dan ma jkomplix jaggrava fl-UE kollha, b’enfasi speċjali fuq 
l-ugwaljanza bejn il-ġeneri; jistieden lill-Kummissjoni tistabbilixxi strateġija komprensiva biex jinqered il-faqar enerġetiku u 
jtenni li l-KtR jinsab lest li jikkoopera mal-Grupp ta’ Koordinazzjoni dwar il-Faqar Enerġetiku u l-Konsumaturi Vulnerabbli 
li għadu kif ġie stabbilit bil-ħsieb li titfassal strateġija li tkun adattata għall-implimentazzjoni fil-livell lokali u reġjonali;

51. f’dan il-kuntest, jistieden lill-Kummissjoni Ewropea i) tirrifletti dwar il-possibbiltà li tuża d-dħul mill-Iskema 
Ewropea għall-Iskambju ta’ Kwoti tal-Emissjonijiet (ETS) u l-Fond Soċjali għall-Klima biex tiffinanzja s-sussidji għall-iżjed 
ċittadini Ewropej vulnerabbli biex, permezz ta’ programmi ġestiti mill-awtoritajiet ta’ ġestjoni tal-Fondi Strutturali, jiġu 
megħjuna jirrinnovaw djarhom, u ii) tistabbilixxi politika komprensiva kontra l-faqar enerġetiku u b’hekk tiżgura li 
l-Mewġa ta’ Rinnovazzjoni ttejjeb l-aċċess għal akkomodazzjoni affordabbli fl-Ewropa, u li l-proċess tal-applikazzjoni 
b’rabta mal-aċċess għal tali għajnuna jiġi ssemplifikat kemm jista’ jkun;

52. jilqa’ r-rakkomandazzjonijiet tal-Kummissjoni, ippubblikati fl-20 ta’ Ottubru 2023, dwar miżuri u politiki li jistgħu 
jiġu adottati mill-Istati Membri biex jindirizzaw il-faqar enerġetiku, uħud minnhom relatati mal-akkomodazzjoni. 
L-investiment fl-effiċjenza enerġetika u fl-enerġija rinnovabbli huma fost il-miżuri strutturali inklużi biex ikollhom impatt 
fit-tul, u li jindirizzaw il-kawżi ewlenin tal-faqar enerġetiku bħall-prestazzjoni tal-enerġija baxxa tad-djar u tal-apparat 
domestiku, in-nefqa għolja fuq l-enerġija meta mqabbla mal-baġits tal-unitajiet domestiċi u livelli ta’ introjtu aktar baxxi 
(aggravati mill-inflazzjoni); fl-istess ħin jirrimarka li l-faqar enerġetiku huwa parti mill-kwistjoni usa’ tal-faqar, u dan 
jirrikjedi azzjoni fi ħdan il-politiki ekonomiċi, tas-suq tax-xogħol u dawk soċjali;

53. jappoġġja s-sistemi rinnovabbli deċentralizzati u l-komunitajiet tal-enerġija lokali marbuta mal-iżviluppi residenzjali; 
jitlob analiżi ulterjuri u tneħħija tal-ostakli leġiżlattivi rilevanti li ma jippermettux il-kondiviżjoni usa’ tal-enerġija sabiex jiġi 
sfruttat il-potenzjal sħiħ tagħhom; b’mod partikolari, sabiex il-miżuri previsti fil-pjani ta’ tisħin u tkessiħ f’konformità mad- 
Direttiva dwar l-Effiċjenza Enerġetika jkunu iżjed effettivi, il-Kumitat jitlob li r-regolazzjoni Ewropea tan-networks tat-tisħin 
u t-tkessiħ tindirizza l-problemi tal-promozzjoni u l-ġestjoni tagħhom, pereżempju, f’dak li jirrigwarda d-drittijiet tal-utenti, 
kemm fiż-żoni urbani ġodda kif ukoll f’dawk stabbiliti;

54. jappoġġja adozzjoni aktar rapida ta’ soluzzjonijiet tal-enerġija diġitali u intelliġenti billi jitħeġġu l-aċċessibbiltà u 
l-użu tas-sistemi, id-disponibbiltà ta’ biżżejjed pariri tekniċi min-naħa tal-intrapriżi lill-unitajiet domestiċi, il-kompetenza 
diġitali u l-ħiliet diġitali tal-utenti finali fil-livell lokali, u billi jingħata appoġġ għat-trasferiment tat-teknoloġiji lill-bennejja 
u l-installaturi lokali;

55. jenfasizza l-importanza tal-Pjani Nazzjonali għall-Enerġija u l-Klima (NECPs), kif ukoll tal-Pjani Soċjali għall- 
Klima u l-Pjani Nazzjonali għar-Rinnovazzjoni tal-Bini, li jippreżentaw opportunitajiet ġodda għall-Istati Membri u 
għall-awtoritajiet lokali u reġjonali biex jagħtu spinta lill-akkomodazzjoni intelliġenti u affordabbli fl-UE kollha;

56. jappella għal appoġġ finanzjarju mmirat għall-bliet u r-reġjuni biex ikunu jistgħu jindirizzaw l-isfidi biex jilqgħu lir- 
refuġjati, fid-dawl tal-fatt li l-akkomodazzjoni adegwata hija l-ewwel pass lejn l-integrazzjoni. F’dan il-kuntest, il-Kumitat 
Ewropew tar-Reġjuni jesprimi l-appoġġ tiegħu għall-Inizjattiva taċ-Ċittadini Ewropej “Niżguraw li l-migranti jingħataw 
akkoljenza dinjituża fl-Ewropa” (5);

57. jilqa’ l-inizjattivi ta’ sħubija u ġemellaġġ mal-bliet Ukreni għal rikostruzzjoni rapida u sostenibbli; itenni li l-bliet u 
r-reġjuni tal-UE jinsabu fl-aħjar pożizzjoni biex joffru l-għarfien espert u s-soluzzjonijiet lesti biex jgħinu lill-Ukreni 
jirritornaw lejn djar sikuri u sħan malajr kemm jista’ jkun. Ir-rikostruzzjoni tal-istokk ta’ akkomodazzjoni tal-Ukrajna 
għandha tibbenefika mill-inizjattivi kollha msemmija tal-UE relatati mal-akkomodazzjoni;

(5) https://citizens-initiative.europa.eu/news/new-initiative-registered-ensuring-dignified-reception-migrants-europe_mt.

58. jemmen li, bl-istess mod, il-bliet u r-reġjuni fil-viċinat, u b’mod partikolari fil-pajjiżi tat-tkabbir, kemm jekk affettwati 
minn diżastri naturali bħat-terremoti kif ukoll mill-migrazzjoni u x-xejriet demografiċi, għandu jkollhom aċċess għal 
għodod ta’ politika u għarfien espert biex itejbu l-istokk ta’ akkomodazzjoni tagħhom, u jiġu appoġġjati bi strumenti ta’ 
finanzjament adegwati.

59. Jitlob li l-Kummissjoni Ewropea, fi sħubija mal-KtR, torganizza summit annwali tal-UE dwar l-akkomodazzjoni 
soċjali u affordabbli, li jlaqqa’ flimkien il-partijiet interessati kollha involuti fil-koordinazzjoni tal-azzjonijiet tal-Istati 
Membri dwar l-akkomodazzjoni soċjali u affordabbli, abbażi ta’ approċċ f’diversi livelli u r-rispett għall-prinċipju tas- 
sussidjarjetà.

Brussell, 17 ta’ April 2024

Il-President
tal-Kumitat Ekonomiku u Soċjali Ewropew

Vasco ALVES CORDEIRO

